
 

'Nimlo : 013  ‘Su :   -zakayabhɔ              -Kwɛ :       2007                 'su –bha 'sëëdhɛ -mü        Blowo 

L’orthographe DAN Blowo 
Voici ce que nous pouvons prendre pour 

savoir lire et écrire en langue Dan. 
Les consonnes et les voyelles que vous ne 

voyez pas ici sont les mêmes qu’en français. 
Attention: 
1. c, h, j, qu et x n'existent pas en dan. 
2. r ne se trouve jamais au début d'un 

mot. 
V i i l t d l’ l h b t

ɛɛ         =dɛɛ           aujourd'hui 
              =sɛɛ'  natte  
ɛn -gɛn pied 
ɛɛn =gbɛɛn long  
aɔ 'kaɔ daba 
ëën =klëën entourer 
ɛa 'kpɛa sec 
ɛan gɛan scorpion 

ö pö dire 
öö =töö' panier 
u          'su           lune 
un   bun         corps 
uun   'yuun     asticot 
ü   'gü          intérieur 
üü   =glüü'-   frotter 
üö  'güö       brûler 

 
 
 
 
-Wo kpö =bhlëzë 
'Sëëdhɛ =nɛ -yö -dho -Pamɛbhamɛ pö -mɛ -nu 'piö.

Yi -bha mɛ -nu -wun 
'gbeezë 'ö 'wuntaɔ bɔ 
'sëëdhɛ 'ö 'kwa- -dhɛ -na  
-Pamɛbhamɛ bhë, 'ka- 
pömɛ    -nu 'ka bhë 'yië   
-büö -da ka -dhë. -A -kwɛ 
=ya kë do kwa -bha 
'wuntaɔ bɔ 'sëëdhɛ bhë 
yaa yö plaan.    
 -A -gɛn tɔɔ yuö 
=këa' -pë -nu -dhɛ 'ö -kë 

-a -bha. Yi pë 'kpɛkpɛ -kë 
kö 'yië- kwa -bha 'wuntaɔ 
-nu bɔ -kplawo 'kɛɛ -a kë  
-dhɛ yaa kë -dhö.  
Yi -bhawuntodhe -dhɛ     
-na ka -gɔ 'ö tɔɔ yi- 'wun 
-dɔ =nɛ yaa kë ka -dhë   
-së.  
 'Wun 'yi- 'piö kö 
'yi- =blɛɛ'- ka -dhë bhë 
'ö tɔɔ, yuö =këa' -pë -nu 

'wo bhë   -an 'plɛ =wa 
yö 'ko 'dhiö, kö kwa -bha 
'sëëdhɛ bhë 'dho 'kwa 
'dhoë- zü dɔ bhë. -A 
'nimloo -blɛɛzë 'ö =nɛ. 
 Yi ka zuö -pö 
=va, bhii yi- =dɔa' =nɛ 
'wun bhë ka -dhoë -gɛn 
ma yi -gɔ -sëka, 'iin 'zü 
ka     -dho yi -bhawunto, 
bhii kwa -nu kwa -dho 'ta 

sü -kwa 'koë kö kwa -bha 
'sɛgɔ, kwa -de -wo 'iin 'zü 
kwa -bha 'wuntaɔ bɔ 
'sëëdhɛ -nu bhë 'kwaan- 
kë kö -waan 'gla. =Ya kë 
=nɛ yuö kë 'slë -dëüdëü -
nu -wo ka -gɔ, -kaa 'bhaa 
-nu bɔ yi -dhë, yi 'yan ka 
-gɔ./. 

 

Kwa -bha  =Daɔn -sɛ 'gü -wun 
Lan- -bha -gbaɔn =Daɔn -sɛ’gü -sü 
 
'Wun 'ö- =suu'- yaa kë kwa -gɔ 'sɛ 
'gü do, -a -blɛɛzë -yö -kë -kwɛ 'ö    
-ziö =nɛ -a 'dhiötodhɛ waa- -kwɛ 
=nɛ -a züdɔdhɛ zing -bha. 'Ö sü    
-kwɛ zii 'su 'wo- -wlaa bhë -a -bha, 
'ö yöë -kwɛ =nɛ -a 'sü 'wo- -dhɛ    
-zakayabhɔ bhë -a -bha, dha yaa 
ban.  'Su 'slado 'piö lan- -yö gbaɔn 
kwa -bha 'pian -ta. -A -wun 'gü, 'yi 
ga -nu, 'yi 'tɔu- -nu, 'yi -do =vava  
-nu 'wo kwa -gɔ 'sɛ 'gü -an 'plɛ      -
bhöü 'töüdhö. -A 'yi 'tɔu -nu dodo 
'wo to, -dhɛ 'bhaa -nu 'gü, dhoonu  
-wo -so 'lɛlɛ -yiisië -nu 'ka             
-dhɛkpaɔta 'wo dho 'yi =mɛɛ'- 
=dhia.  
  
 

 Mɛ -nu 'wo 'maadhɛ -nu     
-bha, 'kwi 'dhasi -nu 'kwa -an dhɛ 
LONUSI bhë -wo -dho -an -ma 'yi 
=mɛɛ'- =dhia -Dukwitaa -dhɛ      
-nu, 'Daloa -dhɛ -nu –bha, 'wo nuë    
mɛ -nu =dhia. -Dhɛ bhë -a -bha 'yi 
'yaa -mɔ, bhii mɛ -nu 'ö -an               
-bhawun yö 'yi -bha -wo -kë =va 
'giasü. -A -wun 'gü, mɛ -nu 
=plëëzë waa kë wo 'zlu =dhia     
-sëka, 'gomü, 'siö 'ö mɛ gbɛ 'yaa- 
'go -zian do, 'yö mɛ -nu -bha tapë 
=dhɛɛdhɛ -nu, 'kanbaa -nu, -mlü   
-kɔ -nu -wo -güö =plëëzë 'ka. 
'Töng bhë -a 'gü, -zlanbhamɛ -nu    
-wo -lo wo kpɔn 'gü -zlan 'dhiö 
=bhɛa' -sü -nu, -bɛntodhe -nu 'ka.   

Paiɛn -nu -de 'pö kö -wo sla- giagia 
bho -na dha -wun 'gü. -Zlan 'yö -da 
mɛlü 'yena 'gü, 'yö -an -bha 
=bhɛawo -nu -daakë, 'ö dha -yö    
-ya ban -sü -bha. Dha -blɛɛzë -yö   
-ban Zakayabhɔ -dhɛkpaɔyi 'gɔɔdo 
ö ga 'slado (16) 'ka. 'Sɛgümɛ 
'kpɛkpɛ -wo -Zlan zuö -pö 'wun 
bhë -a -wun 'gü. -Ya -zɔn kwa -dhë  
=nɛɛ, mɛ 'bhee -nu kwa -bha        
-këdhösü 'ö tɔɔ 'yi. =Ya 'go mü, 
yaa -dhɛmakun kö 'kwaa- 'yi 'gü 
=siö'- 'kɛɛkö -dhɛ 'bhaa -nu -dhö 'ö 
mɛ -nu -bhawun yö 'yi -bha.          
-Zlan 'ö 'yi nu kwa -dhë bhë 
=kwaa- bhlëya, 'kwa- gba. 
 

'Dhɔɔ Zafe

'Kɔtivɔa -sɛ 'gü -wun 
  Kwa –bha 'sɛ =dhiö -sü -wun 
 
 'Ö sü 'sü 'kwa-     
-dhɛ -zakayahɔ bhë -a 
'dhɔɔgɔ -blɛɛzë -bha, kwa 
-bha 'sëdëmɛ -ya -yö -së 
kö waa Solo Giɔmö 'wo 
=yɔɔn wo 'koë- 'wo -wo  
-së pö wo 'ko -dhë. -Yö 
kë 'dhö kö -glu -yö          
-gbaannu 'fɛfɛdhö. 'Ö tɔɔ 
'sɛgümɛ -bha 'klobhɔdhe 

bhë =yaa- -yö. 'Yö- pö    
-glu 'wo- gɔn bhë mɛ gbɛ 
yaa 'to -a 'gbee- 'ka, -dhaa 
'wo- -lo bhë.  
-A -yakoëdhe bhë, -wa     
-kë =Mɔsi -sɛ 'gü, -a 
'sɛdëmɛ 'dhiö, yö 'ö -kë    
-an =goo 'ka, 'wo 'wun 
'plɛ =blɛɛ- -a 'dhiö.        
-Kwa -bha 'sɛ -dëmɛ -ya 

yö -së kö 'ö Solo Giɔmö 
'sü minitrë -gɔmɛ 'ka. -A       
-wun 'yi -kan potikö kë    
-mɛ -nu ‘dhi 'pö. =Ya 
yuö zudɔ 'saadhö. -Ya      
-zɔn kwa -dhë =nɛ         
-dhɛgading =ya nu kwa  
-gɔ 'sɛ 'gü, -glu -ya 
=gbaannu. -Dhikoëdhe 
=ya -da 'saadhö. 'Kɛɛ       

-kwa =bhɛa'- -Zlan -dhë 
kö yuö 'ö- zü dɔ bhë -yö 
dhoë 'dhiö. =Ya -zɔn 
=nɛ yuö 'dhi 'dhoë- po 
kwa -gɔ 'sɛgü bhë. -Wo     
-dhö yuökëmɛ -nu bɔ 'më 
kö yuö kë -dhɛ -nu 'dhi    
-yaan 'po. 

 
'Sɛ 'gla -wun waa - Mɛ =slɔɔ -pë -wun        
Telefɔnö selulɛɛ -bha -kë pëtamɛ -nu -gɔ -sü -wun. 
 
 'Su 'ö -ziö =nɛ -a    
-dhɛkpaɔyi 28 'ka, 
wuntaɔbɔmɛ -nu 'saadhö, 
mɛ -nu 'wo 'wun =blɛɛ 
televisiɔn 'kɔ =löö oo, -a 
mɛ -nü 'wo =ladio 'kɔ 
=löö oo, -a mɛ -nu ‘wo 
'wuntaɔbɔ 'sëëdhɛ 'kɔ 
=löö oo, -an -bha          
-kɔlokota =va, waa 

pëtamɛ -nu -bha -kɔlokota 
'wo- -dhɛ (FPCC) -a 
'dhiösümɛ dodo 'wo- mɛ 
do -dhɛ Irie Lu Kolɛtö 'ö 
-kë -bhöpë -ke kë -mɛ -nu 
waa- -a 'dhɔɔdɔmɛ -nu     
-bha plezidantö 'ka, gɔɔn- 
'wo- -dhɛ 'pö Gbɛ Klisɔpö 
'ö -kë 'pö kafe =waa- 
kakao -an ta mɛ -nu bha 

'dhiösümɛ 'ka 'pö, mɛ 'wo 
bhë 'töüdhö, -wo -dho wo 
'ko =bhaa,  waa- telefɔnö 
selulɛɛ 'kɔ 'wo- -dhɛ 
MTN -an -gɔmɛ Mamadu 
Ndiayë -an 'ka, 'wo- pö 
pëtamɛ =suu'- 'töüdhö, 
telefɔnö selulɛɛ  -kë -an   
-gɔ -sü bhë, 'wun -së -mü 
-an -bha 'ka.  Bhii wɔ      

-dëü 'ö -kë 'slë -dëüdëü    
-bho gɔu -sü 'ka bhë -wo 
-da -a 'gü 'pö. Telefɔnö 
selulɛɛ =ya kë -an -gɔ    
-wo -mɔa kö waa wo -bha 
pë 'dhomɛ -wo wo 'ko     
-dhɛ -wo 'dɔɔdɔ wo 'ko 
=bhaa vɛɛdhö. Kö ke- kë 
-mɛ -nu -bha 'wuntaɔsë 
=nɛ bhë. 

'Kpongtaadhɛ -wun 
Molitanie ‘sɛgɔ -bha vote -wun. 
 
Mɛtii 'sɛgɔ 'wo- -dhɛ 
Molitanie bhë, -ya           
-deflëëgü -sü -yö -kë -a    
-gɔ 1960 'ka =nɛ kwa     
-bha Kɔtivɔa -sɛ 'dhö 'pö. 
=Dhɛ 'kwa dɔ -kwɛ 2005 
'ka, 'dhasi -nu -wa yö 
=nɛ wo -bha 'sɛkɔɔnmɛ 
'yaa 'dhiö 'sü     -na 'sɛ 'ka 
-së 'ka, 'wo yö 'sɛ -ta, kö  
-waan vote -së kë. -An     
-bha 'ka -wa kë 'dhö kö 
vote -yaan kë -an 'dhiö, 

'sɛ =kɔɔn -sü -dhɔ yaa    
-da -an 'gü.  =Dhɛ =ya 
kë 'pö 'ö -kwɛ =plɛ =ya 
ziö, vote bhë -wa -kë       
-kwɛ =nɛ -a 'ka, 'su 'wo- 
-dhɛ Zakayabhɔ bhë -a 
'ka. Mɛ =plɛ 'wo -gban,  
-an -bha mɛ -nu -wo -kë 
=va. -A mɛ do bhë, 
=wa mɛlü =këngdo 
=dhong'- -a -bha mɛ 
'gɔɔ- -yiisië ö ga 'slɛaga, 
'ö- mɛ do -bha 'dhö 

'gɔɔsɔɔdhu ö ga =plɛ. -A 
-wun 'gü, mɛ 'ö- -bha 
mɛlü 'dho 'gɔɔsɔɔdhu ö ga 
=plɛ bhë, 'ö vote -ya sü. 
-A tɔɔ Moamɛdö Sadai,   
-a -kwɛ 'gɔɔ- 'slado ö ga 
'sɛisië. A 'wun -së     -nu 
-wo kë mü =va, 'ö tɔɔ 
'dhasi -nu -wo -to wo      
-wo -ta, pë 'wo- pö 'wo-   
-de kë, -to 'sɛta –dhɔ yaa   
-da -an 'gü, -dhɛ 'ö =vote 
=ya yën 'wo 'sɛ -lo mɛ 'ö 

ganyɛn bhë -a kwɛɛ; mɛ 
'ö yaa ganyɛn bhë yaa 
'dhinaa gbɛ -da. 'Yö- pö ö 
'bha -dhë:  bhi 'ü tɔɔ -a 
'gbee-. 
Vote kë -kɔ =suu'- =nɛ  
-yö kë  kwa -bha mɛtii    
-sɛ 'plɛ 'gu -kplawo -bezë, 
kö =zuöyagluu -dhö kë 
kwa -gɔ.  

 
 
'Wun 'ö-gban -potaasü-wun -bha. 
 
‘Wun -gban dɔn yaa -wun -bha. 
 
-Zakayabhɔ 'su (maasü) 
bhë, -a -dhɛkpaɔyi 24 'ka 
=glooyi wɔamaa 'ö 'kwa  
-dhɛ -na 'sei bhë -a 'ka     
-dhɛkpaɔdhiö, mɛ -nu 'ö 
dɔn yaa -yö -an -kë, 'iin   
-a mɛ -nu 'ö -an kë -na, 
'kpongtaamɛ 'kpɛkpɛ -wo 
wo -zota -an -wun 'gü.     
-Dhɛkpaɔyi 'dhö bhë 'ö    
-ya -sü 'ka -deta -an -bha 
'ka 'kpongtaadhɛ 'kpɛkpɛ 
'gü. Biya -dhɛ -bha -zö, 
mɛ -nu 'wo 'dhö bhë -wo  
-dho wo 'ko =bhaa, -an   

-dhɛkëdhɛ =va 'ö dɔ -sü 
'ka  -gɛmɛ 'guun -gɔ 'gü 
bhë  -a -bha. -Dhɛ bhë mɛ 
'dhɛkëdhɛ -nu 'wo mɛtii   
-sɛ 'gü -a -dhɛ =va mü;  
mɛlü -vuu 'sɔɔdhu, 
=këng' =plɛ 'gɔɔslaplɛ ö 
ga -yaaga (5273) dhoonu, 
gɔɔn- -nu -an -dho 'koë-   
-sü, 'ö =dhɔngtrɔɔ -nu     
-wo wo -zo kë -an 'piö, 
'kɛɛ gɔɔn -wo =va 
dhoonu -bha. -Kwɛ 'ö      
-ziö =kwɛa, 'wëü -vuu 
mliɔn =këng' 'slɛaga 'wo- 

-da   -an -bha blëëdhɛ 'gü. 
Pë 'yi dhoë- =blɛɛ'- ka -
dhë 'ö tɔɔ, 'yua -yö ka -
bha mɛ kë    -na, -yö dɔn 
zë -na, -yö   -pe -na, -a 
kwi -yö 'kun    -na -
kplawo -yö 'dho -na  -a 
'ka 'dhiö, dɔn -yö =gbaɔn 
-na kö -a -mɛ     -yö -pe -
na =yɔɔn 'ka, =ya kë 
'dhö, -a mɛ bhë   -kaa 'sü 
'ka dhoë tripanoplöö  -wa 
-ga.       -Gadhe bhë -a    
-gɔa -yö -yiisië -a 'wëü 
tɔɔ 'wëü    -vuu yaaga. -

Wo -dhoë 'dhee -ga 'wëü- 
=këng' 'slado 'ka, 'wo- 
fɛi -ga 'wëü =këng' 
'slado 'ka, 'wo- =zuö' -ga 
=ladio 'gü 'wëü =këng 
'slɛaga 'ka, 'ka 'tɛnblë dhɔ 
'wëü- vuudo 'ka. 'Ka- 'to 
'dhö 'kpaan 'wawa, ka   -
bha mɛ -wun 'gbeezë bhë 
'yua -dho ziö -a -gɔ 'ö 'ka- 
dɔ dü -bha, 'kɛɛkö 'yua  -
mü. Pamɛbhamɛ -yö ka         
-zobuö kö 'ka -ya ka 
'yaan. 

 
  Bhɔ -sü =plëëzë  
 
Badhong -zuö -mɛ 'gbee-. 

Kwa -bha mɛtii 'në -nu 
'wo =bhadhong -zuö -mɛ 
-nu 'ka 'kwi 'puu 'sɛ -nu 
'gü dodo 'ka bhë, -an -dho 
'koë- -sü, -an -bha 
badhong -zuö -kɔ bhë, 
'kwi 'puu -nu -wa 'gü -ga,  
'ö -an =daan' -mɛ -nu      
-wo 'puɛn- nu -an -dhë     
-an badhong -zuö -kɔ -nu, 
-an -bha mɛ -gɔ -da -kɔ   
-nu, yö =nɛ 'kwa- -dhɛ   
-na 'bii bhë. Pë -nu bhë 
'töüdhö 'wo -dhɛga -a 
'piö, 'wo 'puɛn- nu -a -mɛ 
-dhë.  

Kwa -bha mɛtii -sɛ           
-todhösü 'saadhö -a -ta, 
=badhong -zuö -mɛ -nu 
'wo bhë 'töüdhö, -an -bha 
mɛ 'gbee- 'wo- -sü, 'ö-      
-bha 'puɛn- -yö -kë =va,  
-yö -go kwa -gɔ Kɔtivɔa 
zö, -a tɔɔ Didie Drogba.  
Yö =nɛ 'ö =badhong     
-së -zuö -kwɛ 'ö -ziö =nɛ 
-a 'gü.  
=Dhɛ 'wo- 'kian nu 'sëng 
=badhong kpö 'ka, 'yö- 
pö : 'Kian 'wo- nu bhë yö 
Didie mɛ ö -bha 'yaa -mü 
Kɔtivɔa -mɛ 'kpɛkpɛ -bha 

-mü. 'Yö- pö ö -dhö nuë 
kö 'yaan- -zɔn kwa dhë, 
'yaan- bɔa kwa -bha 
'kwisɛ 'kpɛkpɛ 'gü, -a pö   
-sü 'ka =nɛ 'kwa 'dho 
kwa 'koü do, -glu bhë -yö 
=gbaannu kö 'kwa dhi 
kwa 'koë. 
 =Dhɛ -kë 'dhö,   
-zakayabhɔ 'su (maasü) 
bhë, -yö -nu 'sëng kpö 
bhë -a 'ka Biya, mɛ -nu    
-wo -dho -a -go zian- 
=va 'viɔn -yö sɛa- -dhɛ 
=bhaa Pɔɔbue.  

=Dhɛ =yaa- -zɔn 
'sɛgümɛ -dhë biya, 'yö      
-ziö, 'yö dho Buake 'su     
-dhɛkpaɔyi 'gɔɔplɛ ö ga 
'slɛaga (28) 'ka, kö -a      
-zɔn =dhia mɛ -nu -dhë 
'më 'iin 'zü Solo Giɔmö   
-dhë. Mɛ -nu 'wo më -wo 
-dɔ -a gɔ zian- -sëka 
giagiawo. 
Mɛ =plɛ 'wo bhë -an bha 
'ka, -dhikoë waa- 
'sɛdhiösü -an -bha 'sëng 
kpö =nɛ 'ö bhë. 

 
 
 
 
'Yee -wun 
 
Kɔdivɔa 'në do 'ö go zö 'ö 
dho =klang' kë =dhia  
'sɛgɔ 'wo- -dhɛ Liban -a 
'gü. 'Sɛ bhë -a 'gü ɛ, =wa 
'kwi 'tɔ 'bhaa -nu pö, mɛ 
'ü 'ka- kë 'slë 'ka ü 'ka       
'dhoë ma bhii 'ö tɔɔ -wa   
-pö wo -wo 'gü. 'Në bhë    
-wa -dhɛ Benoa, =dhɛ 'ö 
dho =klang' 'kɔɔdhö, 'ö 

=klanggɔmɛ -yö -ya -an  
-dhɛ -sü -bha dodo;        
« Piɛɛ, Andre, Pɔlö, Zan, 
Siantalö,  'ö yö 'në bhë -a 
'tɔ -bha, 'yö- pö Bɛnn 
Oitö», 'në bhë 'yö dɔ           
-gbɔu dhö. =Dhɛ 'ö  
=klanggɔmɛ =ya yën 
=klang' -nu 'tɔ -dhɛ -sü   
-bha 'kpɛɛkpɛdhö, 'ö 'në 

bhë 'yö-  pö =klanggɔmɛ 
-dhë « Misie, 'tɔ 
=dhong- 'töüdhö bhë n 
'tɔ 'yaa mü =a? -Më -kë 
n 'ka n 'tɔ ma =ɛ?» 'Ö 
=klanggɔmɛ -ya 
=dhɛɛkpɔ 'yö- pö -a       
-dhë : ü tɔɔ dö =e? 'në 
bhë 'yö- pö n tɔɔ Benoa, 
'ö =klanggɔmɛ -yö -gbla 

'yö- pö : yö gia- bhë, ü 'tɔ 
giagia bhë 'ma- pö 
'saadhö =ya kë yi -gɔ zö 
yi- -dhɛ Bɛnn Oitö, =dhɛ 
-kë 'dhö zlöö, 'në bhë 'ö- 
zoö -kë   -saa 'yö 
=yaannu. 

Bamba Bakari

-Piën 
 
'Bhaɔnzë -nu 'wo wo ‘ko -bha 
=glöö -wo  dɔ.  
 -A -gɛn tɔɔ, mɛ -nu 'ö 'kwa kwa    
-kɔ -da gbɔ do 'gü, kwa -de -wo 

=daan' -sü, -a =bɛɛn' -sü waa- -a 
pö -sü gbɔ 'gü bhë, kwa =nɛ 'kwa 
kwa -dewo =bhlë dɔ. -A -wun 'gü 
-kwa kwa =faan' 'sü 'kwa 'dho 
'dhiö -a pö -sü 'ka, 'iin 'zü kö -a 

=bhlë bhë, 'kwa- -zɔn mɛ -nu 'ö 
'waa- dɔ bhë -an -dhë. 
  Kwigɔn  Bangbö 

 
 

'Wun -taɔ 
Kwa -bha 'sëëdhɛ do 'bhaa 'ö -gban 
kwa -de 'dhɛkë -kɔ -bha =ya yö 
=plaan 'gwɛɛtaawo 'gü. -A tɔɔ Kö 
=Dhɔngtrɔɔ   -yaan =kun nu -süë. 
Mɛ -nu 'wo -ya =dhɔngtrɔɔ 
=plöödhɛ 'ka =gbɛɛn   -dɔ -an      

-gban -gɔ -pë -mü. 'Yua -nu 'ö -an 
'tɔ 'dhö mü bhë, -an 'dhɛ kë -kɔ -nu 
-wa 'gü. 'Ö kwa -bhawun yaa yö    
-dhö -an 'plɛ 'ka =dhɔngtrɔɔ 
=plöö -sü -bha, 'iin 'zü kwa 'ka     
-dhö dho -a =blëëdhɛ -nu 'dhɔ 

=dhia flamasi. 'Sëëdhɛ bhë -a 
'dhɔɔdɔdhɛ -yö 'Maadhö 'nëgɔɔnë 
'wo-   -dhɛ 'Zɛ Emanuɛlö -a 'piö -a 
-bha 'nimloo 'ö =nɛ : 07 17 19 38.  
'Sëëdhɛ bhë -yö -së =duö, -ka 'dho 
'ka -ka -bha 'dho 

 
 
 
 
 
 
 
 
 
 
 
 
 
 
 
 
 
 
 
 
 
 
 

Pë ‘bin =plɛ ‘wo =nɛ -wo-bhɔ wo ‘koë- ‘kɛɛ -a do =zaadhɛ ‘slɛaga -ya –bha -a =mɛɛ'-  'ü- -bɛn zë 

'Ka yën 'sëëdhɛ  =nɛ  -a pö -sü -bha -ka  ka  -bha -zotadhe -nu bɔ  yi -dhë.  Yi 'yan -yö ka -bha 'sëëdhɛ -nu -gɔ 
 
 
 
 
 
 
 
 
 
 
 

Mɛ -nu ‘wo ‘sëëdhɛ  ‘ö =nɛ -a =bɛɛn-an ‘tɔ ‘wo =nɛ    Sai  Zoziasü, -Kese Mɔyan, Zafe ‘Dhɔɔgbö,  Valangtɛn 
Vidrinö  waa- Edhɛna Pɛdhɛkwalösökaya ‘wo go Lusi-sɛ ‘gü ‘ö yöë Hanɛsü ‘ö go suisü -a-bha. 

Yi-bha ‘sëëdhɛ kë-dhɛ ‘nimlo ‘ö =nɛ : SIL  08 BP 857 Abidjan 08 Tel :  22 43 12 72 / 08 18 08 88 / 06 39 04 88  
www.pamebhame.info 


